
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՆՈՅԵՄԲԵՐԻ 2-Ի N 1890-Ն ՈՐՈՇՄԱՆ ՄԵՋ ԼՐԱՑՈՒՄ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	1. ՀՀ վարչապետի աշխատակազմ
	15.01.2026 թ.

	
	02/12.63/852-2026

	Վարչապետի աշխատակազմի տարածքային զարգացման և շրջակա միջավայրի հարցերի վարչություն  եզրակացություն.  

 Նախագծի վերաբերյալ առկա են հետևյալ նկատառումները.
1.  Նախագծ 2-րդ կետով նոր խմբարությամբ շարադրվող հավելվածի (այսուհետ՝ հավելված) 10-րդ կետով սահմանվում է, որ «Համայնքի ղեկավարի որոշմամբ կազմավորվում է հանձնաժողովը, հաստատվում են դրա կազմը, լիազորությունները և գործունեության կարգը։ Հանձնաժողովի կազմը ձևավորվում է՝ ապահովելով մասնագիտական (ընդգրկելով համայնքապետարանի աշխատակազմի համապատասխան ոլորտների մասնագետներ) և հասարակական ներկայացվածության համաչափությունը»։ Նկատի ունենալով, որ հավելվածի հետագա կարգավորումներում պարզ չէ, թե հասարակական ներկայացվածության համաչափությունը ինչպե՞ս է իրականացվելու, ի՞նչ ընթացակարգով, ուստի՝ գտնում ենք, որ այն լրացուցիչ պարզաբանման և հստակեցման անհրաժեշտություն ունի:
	Ընդունվել է մասնակի.
Նախագծի հավելվածի 8-րդ կետով սահմանված է, որ հանձնաժողովի կառուցվածքը, գործառույթները, գործունեության կարգը, ինչպես նաև մասնակցային բյուջետավորման գործընթացի մանրամասն փուլերը ներկայացվում են մասնակցային բյուջետավորման ընթացակարգի վերաբերյալ մեթոդական ուղեցույցում։ 
Գործող որոշման 2-րդ կետի համաձայն՝ մեթոդական ուղեցույցը հրապարակված է Տարածքային կառավարման և ենթակառուցվածքների նախարարության պաշտոնական ինտերնետային կայքում.
(https://www.mtad.am/pages/Participatory_budgeting), որտեղ ի թիվս այլնի,  ամրագրված են նաև հանձնաժողովի ձևավորման, մոտեցումները։  Հետևաբար հավելվածի 10-րդ կետում սահմանված պահանջը լրացուցիչ բացահայտվում և կիրառելի է դառնում մեթոդական ուղեցույցի միջոցով։
Միաժամանակ, նկատի ունենալով, որ սույն Նախագծի ընդունումից հետո, ինչպես նաև յուրաքանչյուր տարվա բյուջետային գործընթացում կարող է անհրաժեշտություն առաջանալ մասնակցային բյուջետավորման ընթացակարգի վերաբերյալ մեթոդական ուղեցույցում համապատասխան փոփոխություններ և լրացումներ կատարելու, Նախագծի հավելվածի 8-րդ կետը լրացվել է նոր նախադասությամբ՝ հետևյալ բովանդակությամբ․
«Լիազոր մարմինը տվյալ տարվա բյուջետային գործընթացն սկսելու մասին Հայաստանի Հանրապետության վարչապետի որոշմամբ սահմանված ժամկետում, ըստ անհրաժեշտության, լրամշակում է մասնակցային բյուջետավորման ընթացակարգի վերաբերյալ մեթոդական ուղեցույցը, տրամադրում է այն համայնքներին և հրապարակում իր պաշտոնական կայքում:»։

	2. Հավելվածի մի շարք դրույթներով հղում է կատարվել «մասնակցային բյուջետավորման ընթացակարգի վերաբերյալ մեթոդական ուղեցույցին» (հավելվածի 7-րդ, 8-րդ, 13-րդ և 28-րդ կետեր): Հաշվի առնելով, որ գործող որոշման 2-րդ կետով լիազոր մարմնին է հանձնարարվել մասնակցային բյուջետավորման ընթացակարգի վերաբերյալ մեթոդական ուղեցույցի հրապարակումը նախարարության պաշտոնական ինտերնետային կայքում և համայնքներին տեղեկացումը (տրամադրումը), որը ըստ էության, արդեն իսկ ընդունված իրավական ակտ է, առաջարկում ենք քննարկել նախագծում համապատասխան իրավական ակտին հղում տալու նպատակահարմարության հարցը՝ ելնելով իրավական որոշակիությունից:
	Չի ընդունվել.
Հավելվածի համապատասխան կետերով կատարված հղումները վերաբերում են մասնակցային բյուջետավորման ընթացակարգի վերաբերյալ մեթոդական ուղեցույցին, որը հանդիսանում է գործընթացի գործնական կիրառմանն ուղղված բացատրական և ուղղորդիչ փաստաթուղթ և չի հաստատվում որպես ինքնուրույն իրավական ակտ:
Նման մոտեցումը համահունչ է բյուջետային օրենսդրությամբ ձևավորված ընդհանուր պրակտիկային, որի շրջանակում պետական լիազորված մարմինը բյուջետային գործընթացի համար մշակում և պետական մարմիններին ու տեղական ինքնակառավարման մարմիններին տրամադրում է պարտադիր կիրառման մեթոդական ցուցումներ՝ առանց դրանց առանձին իրավական ակտի կարգավիճակ վերապահելու։  Այսինքն՝ «ՀՀ բյուջետային համակարգի մասին» օրենքով սահմանվում են համապատասխան կարգավորման ընդհանուր սկզբունքներն ու հիմնարար դրույթները, իսկ մեթոդական ցուցումները կոչված են ապահովելու այդ դրույթների կիրառման մանրամասների հստակեցումը և դրանց միատեսակ իրականացումը գործնականում։ Հետևաբար Նախագծում մեթոդական ուղեցույցին հղում կատարելը չի հակասում իրավական որոշակիության սկզբունքին։

	3. Հավելվածի 12-րդ կետով սահմանվում է, որ «Համայնքում մասնակցային բյուջետավորման գործընթացի շրջանակներում առաջարկ-նախագծեր կարող են ներկայացնել «Տեղական ինքնակառավարման մասին» օրենքի 11-րդ հոդվածի 2-րդ մասով սահմանված չափանիշին համապատասխանող համայնքի բնակիչները՝ ինչպես անձամբ, այնպես էլ հասարակական միավորումների և քաղաքացիական նախաձեռնությունների միջոցով»: Նույնաբովանդակ կարգավորում առկա է նաև գործող որոշմամբ հաստատված հավելվածի 10-րդ կետում: 
Մինչդեռ, ՀՀ կառավարության 20.02.2025թ-ի նիստի արձանագրության N ԱՔ/12-2025 քաղվածքի 1)-ին կետի բ. ենթակետով Վարչապետի կողմից Ֆինանսների նախարարին հանձնարարվել է՝ ՏԿԵ և ԿԳՄՍ նախարարների հետ համատեղ, առաջնորդության ձևավորման ինստիտուտի համատեքստում, քննարկել մասնակցային բյուջետավորման ծրագրերում աշակերտների և ուսանողների ներգրավվածության հարցը: Ի կատարումն Վարչապետի հանձնարարականի՝ Ֆինանսների նախարարի 19.03.2025թ-ի N 01/8-2/6285-2025 գրությամբ Վարչապետի աշխատակազմ ներկայացված տեղեկատվությամբ անդրադարձ է կատարվել լոկ գործընթացի լուսաբանմանը, իրազեկման արշավին՝ ներառյալ դպրոցականների հետ (որը տրված հանձնարարականի՝ քաղվածքի 1)-ին կետի ա. ենթակետն է), սակայն նշված հանձնարարականին անդրադարձ կատարված չէ: Վարչապետի աշխատակազմի ղեկավարի 26.03.2025թ-ի N 02/12.63/9876-2025 գրությամբ Ֆինանսների նախարարին առաջարկվել է ապահովել վերոնշյալ հանձնարարականի՝ ըստ էության կատարումը և առ այսօր Ֆինանսների նախարարության կողմից համապատասխան տեղեկատվություն չի ստացվել Վարչապետի աշխատակազմ: Հարկ է նշել, որ ներկայացված նախագծով նույնպես անդրադարձ կատարված չէ Վարչապետի կողմից տրված հանձնարարականին, ինչը գտնում ենք, որ խնդրահարույց է և պարզաբանման կարիք ունի:
	Ընդունվել է ի գիտություն.
Հավելվածի 12-րդ կետը համապատասխանում է «Տեղական ինքնակառավարման մասին» օրենքի համապատասխան դրույթին, ըստ որի տեղական ինքնակառավարմանը մասնակցելու իրավունք ունեն 16 տարին լրացած համայնքի բնակիչները։ Հետևաբար, տվյալ դրույթը ապահովում է նաև 16 տարին լրացած դպրոցականների և ուսանողների մասնակցության հնարավորությունը համայնքներում մասնակցային բյուջետավորման գործընթացում։
Միաժամանակ հայտնում ենք, որ ՀՀ կառավարության 20.02.2025թ. նիստի N ԱՔ/12-2025 քաղվածքի 1)-ին կետի բ. ենթակետով Վարչապետի կողմից Ֆինանսների նախարարությանը տրված հանձնարարության շրջանակում, ՏԿԵ և ԿԳՄՍ նախարարությունների հետ համատեղ քննարկվել է առաջնորդության ձևավորման ինստիտուտի համատեքստում մասնակցային բյուջետավորման ծրագրերում աշակերտների և ուսանողների ներգրավվածության հարցը:   ԿԳՄՍ նախարարության 05.05.2025թ. N 01/09.1/13439-2025 գրությամբ կարևորվել է առաջնորդության ձևավորման ինստիտուտի համատեքստում մասնակցային բյուջետավորման ծրագրերում աշակերտների և ուսանողների պատշաճ ներգրավվածությունը: Ֆինանսների, ՏԿԵ և ԿԳՄՍ նախարարությունների սերտ համագործակցությամբ իրականացվել են մանսակցային բյուջետավորման վերաբեյալ աշակերտների և ուսանողների իրազեկման, վերջիններիս կարողությունների զարգացման մի շարք միջոցառումներ, որոնք կրում են շարունակական բնույթ։  
Ինչ վերաբերում է սույն Նախագծի շրջանակում՝ առաջնորդության ձևավորման ինստիտուտի համատեքստում մասնակցային բյուջետավորման ծրագրերում աշակերտների և ուսանողների ներգրավման հարցի վերաբերյալ Վարչապետի կողմից տրված հանձնարարականին անդրադառնալուն, ապա հարկ է նշել, որ Նախագիծը ներկայացվել է նաև կրթության և երիտասարդության ոլորտում Կառավարության լիազոր մարմնի՝ ԿԳՄՍ նախարարության դիրքորոշմանը, որի վերաբերյալ վերջինիս կողմից առաջարկություններ կամ դիտողություններ չեն ներկայացվել։

	4. Հավելվածի 20-րդ կետում, ի թիվս այլնի, սահմանվում է, որ «Առաջարկ-նախագծերի օգտին ստացված քվեների տոկոսային ցուցանիշի հավասարության դեպքում առաջնահերթություն տրվում է այն առաջարկ-նախագծին, որը նախատեսում է շահառուների առավել մեծ ընդգրկում, իսկ եթե այս չափանիշն էլ չի ապահովում տարբերակումը, հանձնաժողովը հանրային նիստում իրականացնում է վիճակահանություն, որի արդյունքները հրապարակվում են համայնքի պաշտոնական կայքում»: Մինչդեռ, ներկայացված կարգավորումից պարզ չէ հանրային նիստի անցկացման ձևաչափը, տվյալ նիստի վարման ընթացակարգը (ո՞վ է այն վարելու, արդյո՞ք առցանց հեռաձակվելու է, և այլն): Ուստի, գտնում ենք, որ այն լրացուցիչ հստակեցման և պարզաբանման կարիք ունի:
	Չի ընդունվել.
Սույն կարգավորումն նպատակ ունի ապահովել առաջարկ-նախագծերի  առաջնահերթություն որոշման թափանցիկությունը՝  առաջարկ-նախագծերի օգտին ստացված քվեների տոկոսային ցուցանիշի, այնուհետև շահառուների թվի հավասարության պարագայում։ Նկատի ունենալով, որ համաձայն Հավելվածի 10-րդ կետի՝ Հանձնաժողովի լիազորություններն ու գործունեության կարգը  հաստատվում են  համայնքի ղեկավարի որոշմամբ, իսկ  համաձայն  Հավելվածի 8-րդ կետի՝  Հանձնաժողովի գործառույթները և գործունեության կարգը ներկայացվում են նաև մասնակցային բյուջետավորման ընթացակարգի վերաբերյալ մեթոդական ուղեցույցում, (որը ներառում է Հանձնաժողովի նիստի անցկացմանն ու վարմանը վերաբերող կազմակերպչական և ընթացակարգային հարցերը), ուստի գտնում ենք, որ սույն որոշման շրջանակում Հանձնաժողովի նիստերի անցկացման ձևաչափերի և ընթացակարգերի վերաբերյալ լրացուցիչ կարգավորումների անհրաժեշտություն չկա։

	5. Հավելվածի 32-րդ կետով սահմանվում է, որ «Հայտին համաձայնություն տալու մասին ծանուցվելուց հետո երկամսյա ժամկետում համայնքի ղեկավարը լիազոր մարմին է ներկայացնում սուբվենցիոն ծրագրի շինարարական աշխատանքների իրականացման համար Հայաստանի Հանրապետության օրենսդրությամբ սահմանված կարգով նախատեսված նախագծանախահաշվային փաստաթղթերը և նախագծանախահաշվային փաստաթղթերի փորձաքննության դրական եզրակացությունը»: Հարկ է նել, որ նույնաբովանդակ կարգավորում առկա է նաև գործող որոշմամբ հաստատված հավելվածի 23-րդ կետում:
	Մինչդեռ, ներկայացված կարգավորումից պարզ չէ, թե նշված ժամկետի խախտմամբ ներկայացված հայտերին արդյո՞ք լիազոր մարմինը կարող է ընթացք տալ, ինչը գտնում ենք, որ լրացուցիչ հստակեցման և վերանայման կարիք ունի: Հարկ է նկատել, որ հավելվածի 21-րդ կետով հստակ սահմանված է, որ «(... ) սուբվենցիայի հայտերը մինչև տվյալ տարվա մարտի 1-ը ներկայացնում է լիազոր մարմնին: Սույն կետում նշված ժամկետից հետո ներկայացված հայտերը լիազոր մարմնի կողմից չեն ընդունվում»: 
	Ընդունվել է ի գիտություն.
Նշված երկամսյա ժամկետը սահմանվել է որպես օպտիմալ և համաչափ ժամանակահատված, որը մեծամասամբ հնարավորություն է տալիս մասնակցային բյուջետավորման գործընթացում իրականացնել շինարարական աշխատանքների նախագծանախահաշվային փաստաթղթերի մշակումը, փորձաքննությունը և սահմանված կարգով ներկայացումը՝ հաշվի առնելով սուբվենցիոն ծրագրերի տվյալ բյուջետային տարում իրականացման պահանջը։ Միաժամանակ հարկ է նշել, որ նախագծանախահաշվային փաստաթղթերի ժամանակին ներկայացումը մեծապես պայմանավորված է գործընթացի տեխնիկական հանգամանքներով, այլ ոչ թե համայնքի կազմակերպչական գործունեությամբ։ Շահառու համայնքների տվյալներով, որոշ մրցույթներում չի ցուցաբերվել մասնակցություն, որի պատճառով, գնման օրենսդրությանը համապատասխան, հայտարարվել են կրկնակի մրցույթներ։ Արդյունքում, համայնքի գործունեությունից անկախ պատճառներով հնարավոր չի եղել պահպանել նախագծով սահմանված երկամսյա ժամկետը։
Ինչ վերաբերում է սուբվենցիոն հայտերի ներկայացման համար սահմանված այն դրույթին, ըստ որի ժամկետից ուշ ներկայացված հայտերը լիազոր մարմնի կողմից չեն ընդունվում, վերաբերում է բացառապես համայնքի կազմակերպչական գործունեությանը կամ անգործությանը, և այդ առումով ունի այլ իրավական տրամաբանություն։ 
Հաշվի առնելով, որ մասնակցային բյուջետավորման գործընթացը դեռևս չի իրականացվում բոլոր համայնքներում և գտնվում է կայացման ու աստիճանական ընդլայնման փուլում՝ նախագծանախահաշվային փաստաթղթերի ներկայացման վերջնաժամկետի խախտմամն դեպքում, Նախագծով խիստ իմպերատիվ մոտեցման ամրագրումը, ներկայումս կարծում ենք նպատակահարմար չէ քանի որ նման մոտեցումը կարող է անհամաչափ սահմանափակել համայնքների մասնակցությունը ծրագրին՝ նրանցից անկախ հանգամանքների առկայության պայմաններում: Իսկ սահմանված երկամսյա ժամկետի  ավելի երկար ժամկետով վերանայումը կարող է առաջացնել ռիսկեր, այդ թվում՝ թուլացնել համայնքների գործառնական պատասխանատվությունը և վտանգել սուբվենցիոն ծրագրերի տվյալ բյուջետային տարում ամբողջական և ժամանակին իրականացումը։  
Միաժամանակ, մասնակցային բյուջետավորման գործընթացի համատարած կիրառմանը զուգընթաց հնարավոր կլինի անդրադառնալ վերոհիշյալ վերջնաժամկետի պահպանման խստացման համապատասխան կարգավորումներին։

	6. Ինչպես արդեն նշվեց սույն եզրակացության վերոնշյալ կետում, համապատասխան հայտերի ներկայացման ժամկետ սահմանված է մինչև տվյալ տարվա մարտի 1-ը, իսկ հայտին համաձայնություն տալուց հետո սուբվենցիոն ծրագրի շինարարական աշխատանքների իրականացման համար նախատեսված նախագծանախահաշվային փաստաթղթերը և նախագծանախահաշվային փաստաթղթերի փորձաքննության դրական եզրակացության ներկայացման համար՝ 2-ամսյա ժամկետ: Այս առումով հատկանշական է ՏԿԵ նախարարի 03.10.2025թ-ի N 025/61843-2025 գրությամբ Վարչապետի աշխատակազմ ներկայացված՝ 2025թ-ի մասնակցային բյուջետավորմամբ ձևավորված ծրագրերի համապատասխան մրցույթների արդյունքների վերաբերյալ տեղեկատվությունը, համաձայն որի՝ թվով 4 ծրագրի մասով տեղեկացվել է, որ դեռևս չեն ավարտվել նախագծանախահաշվային փաստաթղթերի ձեռքբերման մրցութային գործընթացները: Այսինքն՝ նշվածից կարելի է եզրահանգել, որ համապատասխան գործընթացը ըստ էության երկարաձգվել է և ծրագրերը չեն իրականացվել: 
	Միաժամանակ, նախագծի հիմնավորմամբ նշվել է, որ «Համայնքներում մասնակցային բյուջետավորման գործընթացի լիարժեք իրականացումը մեկ տարվա ընթացքում հաճախ ուղեկցվում է կազմակերպչական և ժամանակային ռիսկերով։ Այս ռիսկերը նվազեցնելու և գործընթացի արդյունավետությունն ապահովելու նպատակով առաջարկվում է սահմանել ժամանակագրական հստակեցում՝ մասնակցային բյուջետավորման գործընթացները սկսել տվյալ տարվան նախորդ տարվա ընթացքում՝ համայնքի բյուջետային գործընթացին զուգընթաց, իսկ դրա արդյունքում ձևավորված ծրագրերի իրականացումը՝ տվյալ տարվա ընթացքում։ Այս մոտեցումը ևս հնարավորություն կտա ավելի շատ ժամանակ հատկացնել ծրագրերի իրագործման աշխատանքների համար և ապահովել դրանց ամբողջական ու ժամանակին ավարտը»։ Մինչդեռ, ներկայացված նախագծի կարգավորումները վերաբերելի են տվյալ տարվա ընթացքում իրականացման ենթակա գործընթացին և նախորդող տարվա ընթացքում իրականացման ենթակա աշխատանքներ ներկայացված չեն: Ուստի, գտնում ենք, որ հիշատակված 4 ծրագրերի փորձը հաշվի առնելով, ինչպես նաև նկատի ունենալով նախագծի հիմնավորումը՝ լրացուցիչ քննարկման անհրաժեշտություն ունի համապատասխան ռիսկերը նվազեցնելու վերաբերյալ կարգավորումներ նախատեսելու հնարավորությունը:
	Չի ընդունվել.
Հավելվածի 6-րդ կետով սահմանվում է, որ մասնակցային բյուջետավորման գործընթացը համայնքում սկսվում է տվյալ տարվան նախորդող տարվա ընթացքում՝ համայնքի բյուջետային գործընթացին զուգընթաց, իսկ մասնակցային բյուջետավորմամբ ձևավորված ծրագրերի իրականացումը նախատեսվում է կատարել տվյալ տարվա ընթացքում։ Հավելվածի 9-րդ կետի համաձայն՝ գործընթացին մասնակից համայնքում տվյալ տարվա մասնակցային բյուջետավորման գործընթացը սկսվում է համայնքի ավագանու որոշմամբ, իսկ հաջորդող կետերով սահմանվում են մասնակցային բյուջետավորման գործընթացի հաջորդական միջոցառումները, այդ թվում՝ առաջարկների ներկայացումը, հանրային քննարկումը, առաջարկների ընտրությունը, մասնակցային բյուջետավորմամբ ձևավորված ծրագրերի մշակումը և համապատասխան սուբվենցիայի հայտերի կազմումը։ Միաժամանակ, հարկ է նշել, որ հավելվածի 21-րդ կետով հստակ սահմանված է, որ համայնքի ղեկավարը սուբվենցիայի հայտերը լիազոր մարմնին ներկայացնում է մինչև տվյալ տարվա մարտի 1-ը (ներկայիս գործող կարգով սահմանված ապրիլի 1-ի փոխարեն)։ Նշված վերջնաժամկետը ենթադրում է, որ մասնակցային բյուջետավորման բուն գործընթացը, ներառյալ առաջարկների ընտրությունն ու դրանց հիման վրա ծրագրերի ձևավորումը, պետք է ավարտված լինեն տվյալ տարվան նախորդող տարվա ընթացքում կամ տվյալ տարվա սկզբին՝ մինչև հայտերի ներկայացման փուլը։ Հետևաբար, նախագծով սահմանված վերոհիշյալ կարգավորումները միաժամանակ վերաբերում են թե՛ տվյալ տարվա ընթացքում մասնակցային բյուջետավորմամբ ձևավորված ծրագրերի իրականացման աշխատանքներին, և թե՛ տվյալ տարվան նախորդող տարվա ընթացքում իրականացվող մասնակցային բյուջետավորման գործընթացին։ Նշված կարգավորումները մշակվել են՝ հաշվի առնելով նախորդ տարիների փորձը և նպատակ ունեն նվազեցնել համապատասխան ռիսկերը՝ ապահովելով ծրագրերի իրականացման համար առավել երկար և իրատեսական ժամկետային շրջանակ։

	7. Հավելվածի 36-րդ կետի 3-րդ ենթակետով սահմանվում է, որ «Սուբվենցիայի տրամադրման պայմանագրում նշվում են` (...) սուբվենցիոն ծրագրի իրականացման հսկողության, մշտադիտարկման և փաստագրման հարաբերությունները»: Հավելվածի 38-րդ կետով սահմանվում է, որ «Սուբվենցիոն ծրագրերի իրականացման ընթացքի և տրամադրված սուբվենցիաների նպատակային օգտագործման նկատմամբ հսկողությունն իրականացնում է լիազոր մարմինը»: Մինչդեռ, կարգավորումներից պարզ չէ, թե համապատասխան մշտադիտարկումը ո՞ր մարմնի կողմից և ինչ ընթացակարգով է իրականացվելու, ինչը գտնում ենք, որ հստակեցման անհրաժեշտություն ունի:
	
Ընդունվել է.
Հավելվածի 38-րդ կետի 1-ին նախադասությունը խմբագրվել է հետևյալ բովանդակությամբ. «Սուբվենցիոն ծրագրերի իրականացման ընթացքի և տրամադրված սուբվենցիաների նպատակային օգտագործման նկատմամբ հսկողությունը և մշտադիտարկումն իրականացնում է լիազոր մարմինը՝ սուբվենցիայի տրամադրման պայմանագրով սահմանված դրույթներին համապատասխան:»:

	8. Հավելվածի 41-րդ կետով սահմանվում է, որ «Սուբվենցիոն ծրագրի շրջանակում տվյալ տարում ստանձնված, սակայն տվյալ տարվա նախավերջին աշխատանքային օրվա դրությամբ համայնքապետարանի գործունեությունից անկախ հանգամանքների պատճառով (կապալառուների հետաքրքրության բացակայության հետևանքով շինարարական աշխատանքների ձեռքբերման գործընթացների ձգձգում, եղանակային անբարենպաստ պայմաններ, շինարարական աշխատանքներում արձանագրված թերություններով պայմանավորված կատարողականների բացակայություն) ծրագրի փաստացի չիրականացված մասի պետական ֆինանսավորման համապատասխան չափաբաժինը կարող է տրամադրվել համայնքին լիազոր մարմնի համաձայնությամբ, եթե ծրագրի առնվազն 70 տոկոսը փաստացի իրականացվել և ֆինանսավորվել է»։ Ներկայացված դրույթից կարելի է եզրահանգել, որ կապալառուների հետաքրքրության բացակայության հետևանքով շինարարական աշխատանքների ձեռքբերման գործընթացների ձգձգման արդյունքում համապատասխան շինարարական աշխատանքների ձեռքբերման գործընթաց տեղի չունենա և տվյալ պարագայում խնդրահարույց է ծրագրի առնվազն 70 տոկոսի իրացվածության հանգամանք դիտարկելը, ինչը գտնում ենք, որ լրացուցիչ պարզաբանման և հստակեցման անհրաժեշտություն ունի:
	Ընդունվել է.
Հավելվածի 41-րդ կետը խմբագրվել է հետևյալ բովանդակությամբ.
«Սուբվենցիոն ծրագրի շրջանակում տվյալ տարում ստանձնված, սակայն տվյալ տարվա նախավերջին աշխատանքային օրվա դրությամբ համայնքապետարանի գործունեությունից անկախ հանգամանքների պատճառով (շինարարական աշխատանքների ձեռքբերման գործընթացների ձգձգում, եղանակային անբարենպաստ պայմաններ, շինարարական աշխատանքներում արձանագրված թերություններով պայմանավորված կատարողականների բացակայություն) ծրագրի փաստացի չիրականացված մասի պետական ֆինանսավորման համապատասխան չափաբաժինը կարող է տրամադրվել համայնքին լիազոր մարմնի համաձայնությամբ, եթե ծրագրի առնվազն 70 տոկոսը փաստացի իրականացվել և ֆինանսավորվել է:»։

	9. Միաժամանակ, Վարչապետի աշխատակազմի Ֆինանսատնտեսագիտական վարչության առաջարկությամբ՝ 
1) նախագծի 1-ին կետում, հավելվածի 5-րդ կետում, և հիմնավորման մեջ նշել, թե պետական բյուջեի որ հավելվածով  է նախատեսվում ՀՀ համայնքներին տրամադրվող սուբվենցիաների բաշխումը, իսկ  եթե նպատակը կոնկրետ հավելվածը նշելուց խուսափումն է, հաշվի առնելով այն, որ ամեն տարի կարող է տարբեր հավելվածներով նախատեսվել, ապա առաջարկում ենք նշյալ կետերում «հավելված» բառից առաջ ավելացնել «համապատասխան» բառը. 
2) Հավելվածի 21-րդ կետում «կազմած» բառը փոխարինել «կազմված» բառով, 
3) Հավելվածի 28-րդ կետի 4-րդ ենթակետում «20-րդ կետերով» բառերը փոխարինել «20-րդ կետով» բառերով:
	Ընդունվել է.
Նախագծում և հիմնավորման մեջ կատարվել են համապատասխան խմբագրումներ:



